
GAURTIK
Ikastolak eta prestakuntza oso lotuta 

egon diren, dauden eta egongo diren bi hitz 
dira. Bata bestea gabe ezin da ulertu. Etorki-
zuneko herritarrak heztea, prestatzea da gure 
eginkizun nagusia, eta, ildo horretatik, gure 
buruari ondorengo galdera hau luzatu diogu: 
Gure ikasleak zer-nolako pertsonak izatea 
nahi dugu ikastolako ibilbidea amaitzen dute-
nean? Eta, bide batez, horretarako nolako 
profesionalak behar ditugu? Galdera batek, 
nahi gabe, bestea dakar; horra epe motzean 
etorkizuneko erronka. 

Baina biharkoari begira jarri aurretik, 
goazen gaurkotik ikastera, atzokoak ahaztu 
gabe. “Euskal Hezkuntzaren historian ikastolak 
dira eskola euskaldunaren sortzaile, ekintzaile 
eta berritzaileak.” (Ikastolen mugimendua, 
dabilen herria. 2010). Ibilbide luze honetan, ez 
da nolanahikoa izan irakasleek prestakuntzan 

Pandemia-urte honek ikastole-
tan geure buruari begiratzera 
eta zenbait esparruren ingu-
ruan egindako ikasketa mahai 

gainean jartzera ekarri gaitu: zenbait 
esparruren inguruan ikasitakoak, hobe-
tzekoak eta etorkizunera begirako 
gakoak birpentsatzera, tartean, pres-
takuntza-ereduaren inguruko gogoeta. 
Une honek gure beharrak azaleratu 
eta azeleratu egin ditu, eta, ondorengo 
lerrootan, ikastoletan prestakuntza-
ren inguruan aurrerapen bat egin nahi 
dugu, zer, nola eta zertarakoak aintzat 
hartuta. 

egindako ekarpena, eta ezta prestakun-
tzak irakasleen prestakuntzan eginda-
koa ere. Elkarrekin egindako bidea izan 
da: saretuz, hego eta ipar egindako lana; 
lekuan lekuko errealitatea kontuan hartuz, 
baina Euskal Herriaren osotasuna ahaztu 
gabe eta euskara ardatz duela. 

Ibilbide horretan egindako lanak, 
segurtasuna, konfiantza eta ilusioa ema-
ten dizkigu biharkoari begiratzeko; biharko 
pertsonak prestatzeko. 

BIHARKO GAKOAK
Biharko prestakuntzak, gure ustez, 

honako gako hauek izan beharko lituzke 
ikastolentzat: 

• Euskara, euskal kultura eta euskal 
curriculuma ardatz izango dituena. 

• Ikastoletako profesionalen profilari 
erantzungo diona.

• Garapen pertsonal zein profesio-
nalean hazten lagunduko diona.

• Pertsonalizatua, ibilbide eta errit-
moak errespetatuz eta aniztasu-
nari erantzunez.

• Kalitatezko eskaintza, etengabeko 
hobekuntzan oinarrituta. 

• Sarean egingo dena, elkarrekin 
eta elkarrengandik ikasiz; kolabo-
ratuz. 

• Garai berrietara egokituko dena. 

• Bideragarria eta elkartasuna oina-
rri duena. 

BEGIRADA NON
Prestakuntzaren oinarriak jarrita, 

oinarri horiei erantzungo dien ibilbidea 
aurreikusten dugu. Aspektu eta ikuspegi 
ezberdinei erantzungo diena eta, horren-
bestez, ikastoletako profesionalen nahiak 
eta beharrak asetuko dituena. Zertaz ari-
tuko gara ondorengo urteetan?

• Ikastolaz: mugimenduaz, komuni-
tateaz, antolaketaz... 

• Ikasteaz (psikologia, neurozien-
tziak, soziologia, pedagogia…).

• Irakasteaz (pedagogia, didaktika, 
metodologia...).

• Euskal Curriculumaz eta ebalua-
zioaz. 

• Ikas-arrakastaren kudeaketaz 
(progresioaz).

• Gelaren eta ikasgiroaren kudeake-
taz.

• Profesionalen lan kolaboratibo eta 
kolektiboaz. 

• Irakasleen garapen profesionalaz 
eta profesionalez. 

• Akonpainamenduaz eta praktika 
arrakastatsu hoberenen ezagu-
tzaz.

ETA NOLA?
Gaur arte egin dugun moduan, 

ikastolen eta gizartearen beharrak identi-
fikatuz eta haiei erantzun egoki bat ema-
nez. 

Lehenik eta behin, elkarrekin eta 
elkarrengandik ikasiz. Orain arteko bide-
tik, hezkuntza-komunitatearen printzi-
pio nagusiari helduko diogu horretarako: 
elkartasunari. Abian ditugun ezagutza-sa-
reei (elkarguneei, mintegiei, jardunaldiei...) 
garrantzia emango diegu, horretarako, 
ikastoletan ditugun esperientzia arrakas-
tatsuak eta ezagutza ikastolen artean par-
tekatuz, lan kolaboratibo eta kolektiboa 
erdigunean jarriz, arituz aditu izateko. 

Era berean, ditugun ezagutza-gu-
neak indartuko ditugu. Arlo ezberdinei 
erantzungo dieten ezagutza-gune espe-
zifikoak garatzen jarraituko dugu (HPI, 
ebaluazioa, Zirimola, HIZPRO, IKAdig, 
hEGIN, Kiva, hIZAN, zumin, zubi, kudea-
keta aurreratua, Admin...). Profesional 
ezberdinez osatutakoak izango dira, eta 
ikastoletako ezagutzatik abiatuta ditugun 
erreferente sareek izango dute ikastola 
bakoitzeko txokoak zipriztintzeko ardura. 
Ikastoletako errealitatetik, egunerokotik 
edan beharra daukagu, eta, horretarako, 
eguneroko errealitatea oso gertu izan eta 
bizi behar dugu. 



72

BEGOÑA AZURMENDI  
ZIGOR IBARZABAL

Horretaz gain, ikastolen beharrei 
bertatik bertara erantzungo diegu eta, 
etengabeko hobekuntza iraunkorraren 
bidetik, berrikuntza ikastolan bertan gau-
zatuko da. 30 ikastoletan hasitako hobe-
kuntza-prozesuak gainerako ikastoletara 
zabalduko ditugu berrikuntzarako ahol-
kularitza propioarekin. Eta hori guztia era-
gile ezberdinez osatutako lan-talde baten 
gidaritzapean egingo da. Egin bakarrik 
ez, egiten dugunaren gainean hausnar-
tuko dugu. Praktika gogoetatsuan oinarri-
tuta, ikastolako jarduna adostu, eta egiten 
dugun guztia gogoan dugun pertsona-
-eredu hori xede duela.. 

Ditugun baliabideak eta tresnak 
unean uneko egoeraren zerbitzura jarriko 
ditugu, ahalik eta erantzun egokiena ema-
teko. Azken urte honetan asko ikasi dugu. 
Egun batetik bestera, ikastolan aurrez 
aurre lan egitetik etxetik on-line egitera 
pasa ginen. Prest geunden, hala ere; izan 
ere, irakasleekin eta ikastolekin azken 
urteetan egindako lana agerian jarri, eta 
erronkari aurre egin diogu. Irakasle eta 
ikasle gaituak izateak ingurune birtualetan 
lan egiteko aukera eman digu, eta ikas-
materialak zein ingurune digitalak garatuak 
izateak, segurtasuna: 110.000 lizentzia 
digitaletik gora kudeatu, 200etik gora ikas-
taro eskaini, gurasoen eta profesionalen 
beharrei erantzun, emozionalki gogorra 
izan den egoeran laguntza eman... lan 
asko egin dugu, eta asko ikasi ere bai. 
Baina, oraindik ere, badugu zer ikasi eta 
zer egin. Aurrez aurrekoak ematen digun 
gertutasuna eta teknologiak eskaintzen 
dituen erraztasunak uztartzen saiatu behar 
dugu. 

Azkenik, garrantzirik batere kendu 
gabe, geurea euskara eta euskal kultu-
ran oinarritutako prestakuntza izan behar 
da. Azken urteetako emaitzek eta joerak 
kezkatzen gaituzte. Haur, gazte zein nera-
beek euskararen hautua egin dezaten 
nahi badugu, argi dago eragin egin behar 
dugula, helduek eredu izan behar dugula, 
erreferente berriak behar ditugula eta hiz-
kuntza-politika indartsu eta ausarta behar 

dugula. Hizkuntzarekiko atxikimenduak 
eta lotura emozionalak erabilera susta-
tuko duela sinisten dugu, eta aisialdiak rol 
esanguratsua jokatzen du horretan guz-
tian. Aisialdian jarduten duten hezitzaileen 
prestakuntza egokitu dugu; profesionalak 
sentsibilizatzeaz gain, esku-hartzean ahal-
duntzeko estrategiak eta tresnak eskaini 
behar dizkiegu. 

ONDORIOZ
Nolako pertsonak nahi ditugu? 

Horra iparra; une oro gogoan izan beha-
rreko galdera. Galderaz betetako urte 
honi gehitzeko beste bat dirudi, baina ilu-
sioz eta gogoz begiratzen diogu. Euska-
ratik eta euskaraz arituko gara, orain arte 
bezala ezagutza-sarea partekatuz eta ira-
kasleen lana azpimarratuz; bide horretan, 
hezkuntza-komunitatea aberastu eta elka-
rrekin eraiki dezagun. 

Gaur ikasitakotik, biharkoa hobe-
tuko dugu: etorkizuneko herritarrak pres-
tatzen jarraituko dugu.

